
Sud Bosne i Hercegovine

Суд Босне и Хецеговине

Broj: S1 3 Iž 051350 25 Iž



                           

Sarajevo, 27.02.2025. godine                                                                                                                                                                                                      

Sud Bosne i Hercegovine u Sarajevu, u vijeću Apelacionog odijeljenja sastavljenom od sudija Vesne Trifunović, kao predsjednice vijeća, Zvjezdane Antonović i Redžiba Begića, kao članova vijeća, odlučujući o žalbi političke stranke Pokret HUM, sa sjedištem u Čapljini, Gnjilište 63, koju zastupa predsjednik stranke Pero Čepo, izjavljenoj protiv Odluke Centralne izborne komisije Bosne i Hercegovine broj: 05-1-07-5-1855/24 od 20.02.2025. godine, o utvrđivanju odgovornosti za vođenje preuranjene izborne kampanje, u nejavnoj sjednici, održanoj dana 27.02.2025. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine, broj i datum navedeni u uvodu, i to stavom 1. utvrđeno je da je politička stranka Pokret HUM, odgovorna što je putem društvene mreže Facebook na facebook stranici Pokret HUM Čapljina vodila izbornu kampanju u periodu preuranjene izborne kampanje, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 3) Izbornog zakona BiH, izrečena novčana kazna u iznosu od 3.000,00 KM (tri hiljade konvertibilnih maraka). 
Protiv navedene odluke Centralne izborne komisije žalitelj je blagovremeno izjavio žalbu. U žalbi ističe da su se u izjašnjenju od 12.09.2024.godine ogradili od objava na facebook stranici, te istakli da to nije njihova zvanična stranica niti imaju bilo kakve veze sa istom. Nadalje navodi da Centralna izborna komisija BiH od njih traži da dokažu da nisu vlasnici sporne stranice, dok je u svim postupcima koji se vode nadležni organ dužan utvrditi da je fizička ili pravna osoba zaista odgovorna za djelo koje joj se stavlja na teret, kao i da oni nemaju mogućnost niti obavezu da dokažu da nisu učinili djelo za koje im je izrečena kazna. Ističu da nikad nisu bili kažnjavani zbog kršenja izbornih pravila, te da su njihovi politički rivali na osnovu ove objave mogli reći kako i oni krše izborna pravila. Nadalje navodi da su i u izjašnjenju istakli da treba provjeriti ko je podnosilac prijave, jer smatraju da se ne radi o stvarnoj osobi. Ističu i da Centralna izborna komisija BiH nema prvostepenu nadležnost za odlučivanje.
U odgovoru na žalbu Centralna izborna komisija Bosne i Hercegovine (u daljem tekstu CIK BiH) je predložila da se žalba odbije kao neosnovana.  

Žalba nije osnovana.

Iz stanja spisa proizlazi da je CIK BiH dana 30.08.2024. godine putem e-maila zaprimila prigovor birača Pavlović Mirka, koji se odnosi na kršenje odredbe člana 7.1 i člana 7.2a Izbornog zakona Bosne i Hercegovine („Službeni glasnik BiH". br. 23/01. 7/02. 9/02. 20/02. 25/02, 4/04. 20/04. 25/05. 52/05. 65/05. 77/05. I 1/06. 24/06. 32/07. 33/08. 37/08. 32/10. 18/13. 7/14. 31/16, 41/20. 38/22, 51/22, 67/22 i 24/24) u kojem se navodi da je politička stranka Pokret HUM na društvenoj mreži Facebook promovisala svog kandidata sa liste Čepo Pera u periodu preuranjene kampanje, te da se u tekstu objave promoviše i utrošak javnih sredstava u iznosu od 250.000,00 KM za asfaltiranje saobraćajnice dužine 2150m, a zasluge za navedeno se prepisuju kandidatu Čepo Peri, koji je ujedno nosilac mandata vijećnika u Gradskom vijeću Čapljina. 

Navedeni prigovor CIK BiH je dostavila na izjašnjenje političkoj stranci i Peri Čepo, koji su u svojim izjašnjenjima istakli da je u pitanju lažni facebook profil, te da politička stranka nema nikakve veze na navedenom facebook stranicom i objavom, kao i da ovakvu krivotvorenu facebook stranicu mogao napraviti bilo ko i u bilo koju svrhu.
Uvidom u kompletan spis predmeta i dostavljene dokaze (screenshot objavu na facebook stranici Pokret HUM Čapljina), a cijeneći izjašnjenje političke stranke Pokret HUM, pravilno je CIK BiH utvrdila da je politička stranka Pokret HUM odgovorna što je putem društvene mreže Facebook na facebook stranici Pokret HUM Čapljina vodila izbornu kampanju u periodu preuranjene izborne kampanje, iz kojih razloga je i donijela ožalbenu odluku.

Sud, jednako kao i CIK BiH, nalazi tačnim navode žalbe da vršenje javne vlasti podliježe diskusiji građana, javnog mjenja, nevladinih organizacija i udruženja građana, ali prilikom navedenog treba imati u vidu i relevantne odredbe Izbornog zakona BiH kojim je kandidatima i političkim subjektima zabranjeno vođenje preuranjene izborne kampanje. 
          Odredbom člana 7.1 Izbornog zakona BiH propisano je da je u periodu preuranjene izborne kampanje zabranjeno vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organizovanje zakonitih zvaničnih skupova organa i događaja političkih subjekata u svrhe koje nisu kampanja.
U članu 1.1a stav 1. tačka 8) Izbornog zakona Bosne i Hercegovine propisano je da je “.Preuranjena kampanja" svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje”.

Odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH", broj 31/24) propisano je da u periodu preuranjene kampanje političkim subjektima zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano je da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.
Uvidom u dostavljeni dokaz (screenshot objave na facebook stranici Pokret HUM Čapljina) proizilazi da je na Facebook stranici Pokret HUM Čapljina dana 29.08.2024.godine objavljen post pod naslovom "Smisao političkog djlovanja" sa spornim dijelom teksta posta "Na političkoj sceni, mi smo malo osebujni, to priznajemo. Drugačiji smo, svjesno i ciljano...! ne mislimo se mijenjati ...Politiku ne promatramo na način da bismo četiri godine (koliko traju mandati) trebali provesti "trubeći" i "kokodakajući" da netko ne valja, da je "babaroga", "crna vrana" ili slično, već politiku promatramo i prakticiramo kao umijeće za pronalske načina realizacije društvenog dobra. Pero Čepo nije tražio baš nikakve osobne interese, nego je tražio isključivo društveni interes cijeloga mjesta iz kojega dolaz.Tražio je da se iz Gradskog proračuna osiguraju novci za asfaltiranje Gnjilišta, a izvršna vlast je to traženje i usvojila i realizirala. Političko djelovanje Pere Čepe realizacijom samo ovog projekta iza nekih 30 godina moći će se smatrati uspješnim.
Imajući u vidu dio citirane objave na facebook stranici Pokret HUM Čapljina i po shvatanju apelacionog vijeća, jasno proizlazi da je vođena izborna kampanja u periodu preuranjene izborne kampanje, s obzirom da objava predstavlja promociju političke stranke Pokret HUM. Naime objava u prvom dijelu promoviše navedenu političku stranku, njen program i njeno djelovanje u odnosu na druge političke opcije. Potom u nastavku citiranog teksta objave/posta vrši se promocija Čepo Pere, kandidata navedene političke stranke, a sve sa ciljem uticaja na birače i sticanje podrške za Lokalne izbore 2024.godine.
U vezi navoda podnosioca žalbe da se radi o lažnom Facebook profilu, kreiranom od strane njegovih rivala, te da nije njegova obaveza da isto dokazuje, takvi navodi su paušalni s obzirom da stranka nije dostavila niti jedan dokaz da se radi o lažnoj facebook stranici, niti se sama objava može posmatrati kao „produkt neistomišljenika i rivala“.

Odredbom člana 19.9 stav 1. tačka 3) Izbornog zakona BiH propisano je da će se novčanom kaznom u iznosu od 3.000.00 KM do 30.000.00 KM kazniće se politički subjekt za prekršaj ako on ili njegov kandidat u suprotnosti s članom 7.1, u periodu preuranjene izborne kampanje, izvrši radnju koja se smatra vođenjem izborne kampanje, dok je stavom 4. ovog člana propisano da za prekršaj iz stava 1. ovog člana kazniće se i kandidat političkog subjekta novčanom kaznom u iznosu od 3.000.00 KM do 15.000,00 KM
Pravilno je utvrđena visina izrečene novčane kazne u iznosu od 3.000,00 KM primjenom odredbe člana 19.9 stav 1. Izbornog zakona BiH. Navedena odreba propisuje novčanu kaznu zbog vođenja preuranjene kampanje u rasponu od 3.000,00-30.000,00 KM. 
Iz svih izloženih razloga ovo vijeće je osporenu odluku, ocijenilo pravilnom i zakonitom, slijedom čega je žalbu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ broj 19/02 do 74/10) valjalo odbiti.                                                                                                                                                              
     Predsjednica vijeća
Sudija

     Vesna Trifunović

